| ol

Kajian Malaysla, Ji. XIl, No. 1, Jun 1995

MALAYSIA DALAM "TATADUNIA BARU" — MASALAH, CABARAN
DAN HARAPAN *

Kassim Ahmad

Tiada perkara politik berlaku kecuali melalui aktiviti manusia dan tiap
perkara berlaku mengikut undang-undang objektif. Demikianlah
kemunculan ‘Tatadunia Baru’ selepas Perang Teluk satu komplot kaum
neoimperialis dunia pimpinan Inggeris-Amerika untuk menindas rakyat
sedunia dengan menggunakan bendera Bangsa-bangsa Bersatu.

Keruntuhan kuasa Rusia Soviet dan kelemahan Dunia Islam dan Dunia
Ketiga kini merupakan faktor-faktor yang menyebabkan kebangkitan
kaum neoimperialis ini. Namun demikian, kebangkitan ini bersifat
sementara kerana sistem ekonomi liberal yang menjadi asas kepada
sistem kolonial dunia telah sampai ke tahap keruntuhan total dan akan
digantikan oleh suatu sistem ekonomi dunia baru yang adil.

Malaysia, kerana kerapuhan sistem sosialnya, terdedah kepada bahaya
dari komplot ‘Tatadunia Baru’ dan boleh pecah di bawah tekanannya.
Jalan keluar bagi Malaysia hanyalah dengan membina sistem
sosioekonomi lain berdasarkan prinsip-prinsip Islam yang universal, adil
dan saintifik, seperti yang diutarakan dalam Quran. Dalam usaha ini,
Malaysia mestilah bekerjasama rapat dengan negara tetangganya
Indonesia, dengan negara-negara Dunia Ketiga lain dan dengan negara-
negara maju yang sanggup beker]asama dengannya atas dasar faedah
bersama.

No political event occurs except through human activity and everything
happens in accordance to objective laws. Thus the rise of the ‘New
World Order' after the Gulf War is a neo-imperialist plot under Anglo-
American leadership to oppress the world's peoples by using the banner
of the United Nations.

The collapse of Soviet Russia’s power and the current weakness of the
Islamic and Third Worlds are factors giving rise to this imperialist
resurgence. However, this resurgence is temporary since the liberal
economic system upon which the world colonial system was built is now
at the stage of total disintegration and will be replaced by a new just
world economic order.

Due to the brittleness of its social system, Malaysia is vulnerable to the
plots of the ‘New World Order’ and may break up under its pressure.
The way out for Malaysia is to devise a new socioeconomic system
based on the universal, just and scientific principles of Islam, as set out
in the Quran. In this effort, Malaysia should work closely with
neighbouring Indonesia, with other Third World countries and with
developed countries that are ready to cooperate with it on the bases of
mutual benefits.

Dan bila mereka yang kafir membuat komplot terhadap-
mu, hendak menangkapmu atau membunuhmu atau

mengusirmu -- mereka merancang dan Tuhanpun
merancang juga, dan Tuhan perancang yang paling
baik.

(Quran, 8:30)

Mereka yang menolak ayat-ayat Kami akan Kami
hukum lambat-laun dari tempat yang tiada mereka tahu.
Akan Kuberikan mereka penangguhan  waktu.
Rancangan-Ku pasti berlaku.

(Quran, 7:182-83)

Dalam konteks umum, ayat-ayat suci yang kita petik di atas merujuk
kepada hakikat bahawa peristiwa-peristiwa buruk yang berlaku di
dunia tidak berlaku secara kebetulan. Mereka berlaku hasil aktiviti
manusia. Namun demikian, aktiviti manusia tidak bebas dari undang-
undang alamiah; malah aktiviti itu tertakluk di bawah satu undang-
undang ilahiah yang lebih tinggi, yang tidak boleh mereka elak.

Demikianlah apa yang diisytiharkan oleh kaum neoimperialis Anglo-
Saxon selepas Perang Teluk sebagai “Tatadunia Baru™ tidak lain
daripada komplot mereka yang baru dan nekad untuk mengekalkan
kekuasaan mereka di muka bumi. Tetapi komplot mereka ini berada
dalam genggaman Tuhan yang mempunyai Rancangan Angung-Nya
Sendiri yang merangkumi rancangan-rancangan mereka. Dengan
demikian 'Tatadunia Baru' atau Pax Universaris dengan segala
keganasan dan kejahatan yang telah dan sedang kita lihat di Iraq,
Bosnia dan lain-lain  akan hancur, sepertimana sistem-sistem
kezaliman dahulu telah hancur.

Kita di Malaysia mesti mengkaji dan menganalisis era ‘Tatadunia Baru'

ini dengan teliti, kerana ia merupakan soal hidup-mati kita sebagai
suatu bangsa yang utuh dan merdeka. Tidak syak lagi, zaman pasca

Perang Dingin ini satu zaman peralihan yang sangat penting. Jika kita
silap langkah, kita akan musnah. Amaran nenek-moyang kita 'Tiada
Melayu hilang di dunia!’ akan menjadi kenyataan.

Apakah sebenarnya “Tatadunia Baru”? Banyak pendapat telah
dikemukakan sejak ia diisytiharkan oleh presiden Amerika Syarikat
pada ketika itu, George Bush, di Perhimpunan Agung Pertubuhan
Bangsa-Bangsa Bersatu (PBB) dalam September 1991 selepas
keruntuhan kekuasaan komunisme di Rusia dan Eropah Timur,
khasnya selepas Perang Teluk. Pendapat-pendapat ini boleh
dipahagikan kepada dua mazhab besar. Mazhab pertama menyatakan
bahawa dunia sekarang telah memasuki suatu zaman baru bila
demokrasi, undang-undang antarabangsa, kebebasan dan keadilan
akan berlaku secara universal.'

Mazhab kedua menyatakan sebaliknya bahawa zaman sekarang, iaitu
zaman pasca Perang Dingin, tidak berbeza dengan zaman sebelumnya
dari segi isinya. Malah ia suatu kebangkitan baru dari zaman
kolonialisme Eropah 500 tahun di dunia, dan sekarang dipulihkan di
bawah pimpinan Amerika Syarikat yang sekarang berganding bahu
dengan sebuah Rusia yang walaupun sedang bancut tetapi masih
bertaring nuklear, dan dilaksanakan dengan menggunakan bendera
Pertubuhan Bangsa-Bangsa Bersatu.?

Bila ia mula diisytiharkan, ramai orang terpengaruh dan tertipu dengan
tindakan pencerobohan Amerika Syarikat-Inggeris terhadap Iraq,
sebuah negara Arab, Islam dan Dunia Ketiga yang merdeka, maju dan
kuat dan bersifat republikan dan anti-imperialis. Pentingnya Perang
Teluk dalam sejarah moden terletak pada sifatnya sebagai penyingkap
wajah ideologi sebenar pimpinan-pimpinan seluruh dunia -- mereka
yang memihak secara langsung atau tidak langsung kepada kaum
neoimperialis, dan mereka yang berpegang teguh kepada prinsip serta
menentang kaum neoimperislis itu.

Secara negatif, ia juga penting kerana akibatnya yang parah bagi
seluruh dunia -- kemunculan “Tatadunia Baru” yang sebenarnya tidak
lain dari Kediktatoran Dunia yang dipimpin oleh Amerika Syarikat
melalui PBB. Sekiranya ada sepuluh orang pemimpin Dunia Ketiga
yang berpengaruh, seperti Indonesia, Mesir, India, Algeria, Iran dan
lain-lain, menentang keras komplot Amerika-Inggeris untuk
menghancurkan Iraq, Perang Teluk tidak akan berlaku. Jika Perang
Teluk tidak berlaku, perkosaan Bosnia-Hersegovina di depan mata
dunia tidak akan berlaku. Seterusnya, dunia tidak akan melalui satu

masa yang amat bahaya seperti sekarang. Bahaya itu bukan bahaya
peperangan nuklear (kerana perang nuklear itu sebenamya satu
muslihat kaum imperialis untuk menakut-nakutkan rakyat), tetapi
bahaya perpecahan negara-bangsa, peperangan etnik dan agama dan
bar;aya kemunduran yang berpunca dari sistem Kediktatoran Dunia
ini.

Di antara sebilangan kecil pemimpin Dunia Ketiga yang sedar akan
hakikat komplot kaum Anglo-Saxon ini ialah Iraq sendiri. Bercakap
kepada Perhimpunan Agung PBB pada 4 Oktober 1990 sebelum
perang pencerobohan itu dilancarkan oleh pihak bersekutu pimpinan
Amerika Syarikat terhadap Iraq, Menteri luar Iraq, Tariq Aziz, berkata:

Peristiwa-peristiwa yang berlaku baru-baru ini di rantau
(Asia Barat) telah menimbulkan ... beberapa isu yang
penting yang perlu dikaji dan diambil iktibar oleh
masyarakat antarabangsa, khasnya oleh negara-negara
Dunia Ketiga. Sebabnya kerana peristiwa-peristiwa ini
dan cara Amerika Syarikat dan Sekutu Baratnya
bertindak berhubung dengan peristiwa-peristiwa ini
menunjukkan tanpa syak lagi bahawa dunia kita sedang
memasuki suatu era baru. Sesetengah membayangkan
bahawa era ini akan mewujudkan keadaan-keadaan
yang lebih baik bagi rakyat dunia, khasnya bagi rakyat
Dunia Ketiga daripada yang wujud dalam zaman
Perang Dingin. Walau bagaimanapun, kebenaran pahit
itu ialah bahawa era ini ialah era kebangkitan semula
imperialisme Barat di bawah pimpinan Amerika
Syarikat, kadang-kadang dengan persetujuan tidak
langsung kuasa-kuasa besar lain dan kadang-kadang
dengan penyertaan aktif mereka.*

Sekiranya wakil-wakil negara-negara Arab, negara-negara |Islam,
negara-negara Dunia Ketiga, malah negara-negara Eropah yang agak
bebas dari cengkaman kaum neoimperialis Inggeris-Amerika Syarikat
ini memberi pertimbangan serius kepada amaran Tariq Aziz serta
mengukaikan diri mereka dari komplotnya, Perang Teluk tidak akan
berlaku. Bukan saja ia tidak akan berlaku, malah sejarah 500 tahun
kolonialisme Eropah yang penuh dengan peperangan dan penindasan
akan tamat, dan satu zaman baru di dunia bila kebebasan dan keadilan
menjadi peraturan sejagat, akan dapat diwujudkan.

Malangnya, seperti yang telah kita ketahui, umat Islam, yang
seharusnya berada di barisan depan untuk menghancurkan kaum
neoimperialis sedunia ini, berpecah-belah dan lemah. Mereka tidak lagi
mempunyai semangat perjuangan seperti yang digambarkan dalam
ayat suci ini:

Tuhan telah membeli daripada orang-orang mukmin
jiwa dan harta-benda mereka dengan syurga. Mereka
bersedia berperang di jalan Allah, lalu mereka
membunuh atau dibunuh. Inilah janji Tuhan sebenar,
seperti yang disebut dalam Taurat, Injil dan Quran.
Siapakah yang lebih setia pada janjinya daripada
Tuhan? Jadi, bergembiralah kamu dengan pertukaran
yang telah kamu lakukan. Inilah kemenangan yang
besar.’

Semangat jihad, seperti yang telah ditunjukkan oleh generasi-generasi
Islam awal, sudah tidak ada pada kebanyakan orang Islam sekarang.
Dalam Perang Teluk sesetengah mereka memihak kepada kaum
neoimperialis Inggeris-Amerika Syarikat kerana ditekan, atau kerana
disogok atau kerana ditipu, atau kerana semua sekali. Jika kita
memaafkan umat Islam dalam kes Perang Teluk kerana kekeliruan
mereka tentang Presiden Saddam Hussein dan parti Sosmhs Ba'ath
yang beliau pimpin dan yang menjadi parti pemerintah Iraq bolehkah
kita memaafkan mereka dalam kes Bosnia-Hersegovina? Apakah
alasan mereka untuk tidak bertindak dalam kes ini? Teriakan rakyat
tertindas, seperti rakyat Bosnia hari ini, telah disuarakan dalam Quran:

Mengapakah kamu tidak berperang di jalan Allah,
manakala lelaki, wanita dan kanak-kanak yang tertindas
berteriak-teriak: ‘Tuhan kami, bebaskanlah kami dari
masyarakat yang zalim ini, dan datangkanlah kepada
kami dari sisi-Mu seorang pembela, dan datangkanlah
kepada kami dari sisi-Mu seorang penolong'?’

Apakah jawapan pemimpin-pemimpin Islam terhadap teriakan rakyat
Bosnia? Mereka meminta supaya Majlis Keselamatan PBB
menghentikan pencerobohan dan keganasan kaum Serb dan juga kaum
Croat terhadap Bosnia-Hersegovina serta memulihkan kedaulatan
negara itu mengikut peruntukan-peruntukan dalam Piagam PBB.
Adakah pemimpin-pemimpin Islam tidak tahu bahawa Maijlis
Keselamatan PBB itu sekarang alat kaum neoimperialis inggeris-
Amerika Syarikat? Sesetengah pemimpin kita kerap memberi alasan

bahawa umat Islam lemah dan tidak boleh berbuat apa-apa.
Bolehkah kita terima alasan ini? Sanggupkah kita melihat anak-isteri
kita diperkosa dan dibunuh tanpa kita rnelawan dan mati kerana
perlawanan itu? Mari kita cari jawapannya dari kitab suci yang kita
dakwa kita pegang:

Hendaklah berperang di jalan Allah mereka yang
menukar hidup duniawi dengan akhirat. Barang siapa
berperang di jalan Allah lalu gugur ataupun menang,
akan Kami berikan dia pahala yang besar.

Mari kita kembali sekejap ke dalam sejarah untuk memahami
keadaan kita sekarang. Kebangkitan Nabi Muhammad di Semenanjung
Arab pada awal abad ketujuh menandakan suatu zaman baru dalam
sejarah manusia. Zaman baru itu bolehlah kita namakan Zaman Sains
atau Zaman Kemanusiaan.”’ Pada waktu itu empayar Romawi dan
empayar Parsi menjadi dua kuasa besar dunia, seperti Amerika
Syarikat dan Rusia Soviet dalam zaman Perang Dingin. Dalam masa
dua puluh tiga tahun beliau dan pengikut-pengikutnya berjaya
menawan seluruh Semenanjung Arab untuk Islam. Dalam masa tidak
sampai seratus tahun empayar Parsi dan sebahagian empayar Romawi
jatuh ke tangan orang Islam. Dari abad-abad kelapan hingga ke ketiga
belas Islam menjadi kuasa terbesar dan menempa sebuah tamadun
saintifik yang agung. Tetapi dalam abad ketiga belas rnasyarakat
Islam mulai rosak dari dalam dan menjadi mundur dan lemah.

Sementara itu negara-negara Eropah yang dahulunya berada dalam
Zaman Gelap telah mewarisi falsafah dan sains dari dunia Islam serta
mengembangkan tamadun mereka sendiri. Mulai 1500 tamadun ini
melancarkan gerakan penjajahannya dan dunia Islam dari Barat ke
Timur jatuh ke bawah penjajahan Barat. Kerana kontradiksi-
kontradiksi dalam sistem penjajahan ini maka ia mengakibatkan dua
peperangan dunia yang juga turut meruntuhkannya. Pada separuh
pertama abad kedua puluh boleh dikatakan semua negara Islam telah
mencapai kemerdekaan. Tetapi oleh kerana kebekuan intelektual
umat Islam yang lama maka mereka gagal mewujudkan sistem Islam
untuk menggantikan sistem kolonial Barat itu. Kemerdekaan mereka
hanya pada kulit; pada isinya negara-negara mereka bersifat
neokolonial. Dengan kemerosotan sistem kapitalis liberal di negara-
negara imperialis sendiri, sistem neokolonial ini pun tidak boleh
bertahan lama kerana kontradiksi-kontradiksi dalamannya. Inilah
sebabnya kaum neoimperialis Anglo-Saxon membuat komplot untuk
mencetuskan peperangan di mana-mana untuk mengekalkan

kekuasaan mereka, sekarang dengan menggunakan bendera PBB. Ini
jelas dari Perang Teluk bila mereka menghimpun 32 bangsa melalui
tekanan, rasuah dan penipuan untuk menghancurkan sebuah negara
kecil Arab Islam yang kuat, maju dan revolusioner. Malang bagi
mereka, lraq tidak hancur, walaupun Iraq terpaksa membuat
pengorbanan yang besar.

Lagi banyak peperangan yang mereka cetuskan untuk mengalihkan
pandangan rakyat mereka dari masalah-masalah dalam negeri, lagilah
teruk keadaan mereka, dan lagilah cepat ajal mereka. Nasib kaum
neoimperialis Anglo-Saxon, samalah seperti nasib semua kaum
penindas pada semua zaman, dan ini telah disebutkan dalam Quran:

Tidakkah mereka sedar bahawa wilayah-wilayah mereka
senantiasa kian mengecil di sekeliling mereka,
sedangkan Tuhan menghukum dan hukuman-Nya tidak
boleh dielak, Dia pembuat perhitungan yang paling
cekap. Orang-orang lain sebelum mereka telah
berkomplot, tetapi milik Tuhanlah komplotan yang
muktamad itu. Dia tahu apa yang dilakukan oleh
setiap orang. Orang-orang kaﬁr akan mengetahui
siapakah yang menang akhlrnya

Pada pendapat saya di sinilah kita berada sekarang: di penghujung
Zaman Kolonial dan di permulaan Zaman Kebebasan. Namun
demikian, kehancuran total 500 tahun sistem kolonial ini tidak akan
berlaku secara automatik, dan kedatangan zaman kebebasan yang
baru juga tidak akan berlaku secara automatik. Dari segi undang-
undang alamiah kedua-dua peristiwa besar ini pasti berlaku, tetapi bila
dan bagaimana mereka berlaku akan ditentukan oleh aktiviti manusia
sendiri. Kaum penindas akan cuba menghalang kedua-duanya daripada
berlaku (inilah komplot mereka), sedangkan mereka yang berjuang di
jalan Allah akan mempercepat kedatangannya (inilah perancangan
llahi). Oleh yang demikian, kita orang mukmin di Malaysia hendaklah
memainkan peranan kita yang maksimum untuk mencapai matlamat ini.

Kita perlu ingat bahawa kejadian penjajahan Eropah di dunia Islam
ialah kerana kealpaan dan penyelewengan orang-orang Islam juga.
Demikianlah kemunculan “Tatadunia Baru" yang ganas sekarang akibat
kealpaan dan penyelewengan kita. Sekiranya umat Islam senantiasa
beringat kepada Tuhan dan senantiasa berpegang teguh kepada ajaran-
ajaran-Nya, “Tatadunia Baru” kaum neoimperialis ini tidak akan wujud.
Sistem imperialis dunia akan terkubur dalam Perang Teluk itu.

Sekarang kita terpaksa menghadapi zaman gelap “Tatadunia Baru”.
Berapa lama zaman ini akan berlangsung terpulang kepada aktiviti kita.
Jika kita sanggup berjuang di jalan Aliah, seperti yang dinyatakan dalam
ayat 9:111 itu, zaman ini akan luput dalam masa mungkin tidak
sampai satu generasi. Sejauh manakah rakyat Malaysia telah bersedia
untuk menghadapi serta mengharungi zaman “Tatadunia Baru™ ini?

Pada waktu kemerdekaan, Malaysia adalah sebuah negara berbilang
bangsa dan berbilang agama. Rakyat kita terdiri dari empat agama
besar: Islam, Buddha, Hindu dan Kristian. Jika kita dapat mempertahan,
malah memperdalam kerjasama di antara empat kumpulan tamadun
agama yang besar ini pada suatu asas yang kukuh'', tidak syak lagi, itu
akan menjadi satu kekuatan yang besar kepada kita. Tetapi
kebalikannya juga boleh berlaku seperti yang dihasut oleh ahli strategi
Barat, Samuel P. Huntington.'”” Perang saudara kerana agama atau
kaum boleh dicetuskan di antara kita dan Malaysia boleh terbakar dan
boleh pecah. Inilah bahaya yang paling besar bagi Malaysia dalam
zaman “Tatadunia Baru” ini. Bolehkah kita mengatasinya?

Sebagai sebuah negara baru, kita muncul dari sistem penjajahan
inggeris serta mengamalkan semacam sistem politik demokrasi
berparlimen, sistem ekonomi kapitalis liberal dan sistem sosial yang
juga liberal. Kemerdekaan kita diserahkan oleh Inggeris kepada satu
gabungan parti yang terdiri dari kelas-kelas feudal, komprador dan
birokrat yang telah mereka asuh. Parti-parti kiri ditekan dan ditindas.
Oleh yang demikian, semangat patriotik anti-kolonial rakyat Malaysia
tidak kukuh. Sehingga sekarang Malaysia masih mempunyai
perjanjian pertahanan dengan Inggeris. Hingga sekarang anasir-anasir
kolonial masih banyak terdapat dalam kerajaan dan dalam masyarakat,
seperti yang terjelma dalam cara hidup dan pandangan kelas-kelas
atasan dan menengah kita. Lemahnya semangat patriotik anti-kolonial
dalam masyarakat kita akan mempersulit usaha kita untuk menghadapi
“Tatadunia Baru” ini.

Parti-parti  politik pemerintah dibentuk dan ditadbirkan mengikut
amalan demokrasi liberal Barat. Ini bermakna falsafah politik patriotik
anti-kolonial tidak wujud. Komitmen kepada rakyat bawahan tipis.
Sistem demokrasi yang sebenar -- perundingan yang meluas dua hala
kerajaan-rakyat, rakyat-kerajaan, kebebasan untuk menyerukan
kebaikan dan melarang kejahatan, pelantikan pemimpin yang layak
dan pembuangan pemimpin yang tidak layak -- tidak ada, atau boleh
dikatakan tidak ada. Amalan rasuah dan politik pergantungan dan

"politik wang" luas diamalkan. Perpaduan rakyat berdasarkan suatu
falsafah dan dasar kebangsaan yang kukuh tidak diamalkan. Dengan
demikian, kita kerapkali melihat parti-parti yang menang pilihraya tidak
menang dengan undi majoriti, kerana sistem ini menimbulkan rasa
posan terhadap politik di kalangan rakyat.

Kita bemasib baik kerana sejak tahun 1987 prestasi ekonomi kita baik
dari segi pertumbuhan, pendapatan purata dan pengurangan
pengangguran dan kemiskinan. Tetapi pertumbuhan ekonomi itu
banyak bergantung kepada modal luar. Sekarang dunia, khasnya
negara-negara industri, sedang mengalami kemerosotan ekonomi dan
keadaan ini dijangka akan menjadi kian teruk hingga ke akhir dekad.
sudah tentu negara kita yang banyak bergantung kepada modal luar
akan terjejas dengan kemerosotan ini. Sejauh manakah sistem politik
dan sistem pendidikan kita sekarang boleh menentang keadaan
ekonomi yang buruk ini?

Adakah sistem politik demokrasi berparlimen Barat ini sistem yang
paling baik? Kita boleh berhujah bahawa ia telah membawa kestabilan
politik dan kemajuan kepada bangsa kita selama ini; oleh itu tentulah ia
baik untuk kita. Hujah ini sebenarnya tidak muktamad. Kita telah
mengalami dua peristiwa berdarah: rusuhan kaum Mei 13 dan Memali.
Adakah kedua-dua peristiwa tersebut tidak kena mengena dengan
sistem Barat yang bercorak sektarian ini? Besar kemungkinan kedua-
duanya berkait. Tidakkah mungkin peristiwa-peristiwa seperti ini
berulang lagi, khasnya dalam zaman “Tatadunia Baru® ini bila agen-
agen puak neoimperialis akan cuba mencetuskan ketegangan,
permusuhan dan peperangan untuk mengekalkan kekuasaan mereka?
Mengapakah kita tidak menciptakan suatu sistem yang membolehkan
semua parti bekerjasama untuk membangunkan bangsa dalam
suasana harmonis? Adakah ini di luar daripada kebolehan kita?

Nampaknya, kestabilan politik dan kemajuan ekonomi kita yang kita
banggakan itu tidak pula diimbangi dengan pengurangan pelbagai
penyakit sosial seperti penagihan dadah yang melumpuhkan sebagai
yang tidak kecil daripada tenaga muda para belia Kkita, keruntuhan
moral dan melebarnya budaya hedonis di kalangan atasan, amalan
"politik wang” yang meluas di kalangan parti-parti politk yang utama
dan amalan rasuah yang juga meluas. Kita tentu tidak boleh menerima
pendapat bahawa gejala-gejala sosial yang negatif ini semua
sebahagian dari harga “kemajuan” yang harus kita bayar. Ajaran Islam
yang tidak memisahkan ikatan moral dengan politik, ekonomi dan
sosial tidak menerima pendapat ini. Keadaan ini semua sebenamya

menunjukkan bahawa konsep pembangunan kita masih terikat kepada
konsep Liberal Barat, walaupun pemimpin-pemimpin kita telah bercakap
mengenai acuan pembangunan kita yang tersendiri. B

Huraian di atas menunjukkan kepada kita bahawa masyarakat dan
negara Malaysia mempunyai kelemahan-kelemahan yang pokok yang,
jika tidak kita atasi segera, akan membawa kepada perpecahan negara
kita dalam masa yang singkat. Apakah penyelesaiannya? Benarkanlah
saya kemukakan saranan saya di sini.

Kitab suci Al-Quran telah menerangkan kepada kita bahawa wujud
tiga jalan dalam dunia ini: satu jalan yang lurus dan dua jalan yang
menye|eweng Sejarah manusia, termasuk sejarah manusia moden,
telah menunjukkan kepada kita bahawa penyelewengan yang pertama
itu penyelewengan ke arah kebendaan atau keduniaan. Dalam istilah
falsafah, materialisme. Penyelewengan yang kedua penyelewengan ke
arah kerohanian atau spiritualisme. Penyelewengan yang pertama
menolak kerohanian, seperti dalam ideologi-ideologi komunisme dan
liberalisme; penyelewengan yang kedua menolak keduniaan, seperti
dalam ideologi-ideologi paderi Kristian dan sami Hindu atau Buddha.
Islam itulah jalan yang lurus yang menggabungkan kedua-dua ciri
manusia, roh dan jasad dalam satu kesatuan yang harmonis. ' Inilah
falsafah hidup yang dianjurkan oleh Islam.

Dalam falsafah ini alam semesta ini telah dicipta oleh Tuhan rnenglkut
suatu undang undang berdasarkan kebenaran, keadilan'® dan
kerahiman.'” Baik dalam alam tak bernyawa atau alam bernyawa
undang-undang objektif ini wujud dan tiada siapa boleh mengelaknya.
Manusia suatu makhluk yang telah dimuliakan oleh Tuhan dan para
malaikat telah diperintah oleh Tuhan supaya sujud kepada manusia.’
Ini kerana d| antara semua makhluk manusia saja makhluk rasional
yang kreatif ® yang telah diberi peranan oleh Tuhan untuk mentadbirkan
alam.?® Seluruh alam semesta ini telah dicipta Tuhan untuk kegunaan
manusia®' dan destininya di alam ini sangat tinggi. Dia akan meningkat
dalam tangga evolusi alam dari tingkat ke tingkat” dalam satu
jangkamasa yang sangat lama, dan kehldupannya di dunia ini hanya
satu tahap dalam proses evolusi agung ini.?

Oleh itu, jika kita ingin menjalankan kehidupan kita betul-betul sebagai
orang-orang mukmin, khalifah dan hamba Allah sekaligus, seperti yang
telah kita ikrar sebelum kita lahir di dunia® dan yang kita ulang tiap-tiap
hari dalam salat kita®® dan dengan itu mencapai kemenangan, kita
mestilah melaksanakan kehidupan individu dan kolektif kita mengikut

acuan yang telah diberikan oleh Tuhan kepada kita dalam Quran. Ini
permakna kita mestilah segera menyesuaikan sistem-sistem politik,
ekonomi dan sosial negara kita dan juga sistem hidup peribadi dan
keluarga kita mengikut acuan ini. Tidak perlu disebut lagi bahawa
sebagian besar daripada sistem hidup kita sekarang samada mengikut
sistem liberalisme Barat atau sistem keagamaan tradisional yang kita
warisi turun-temurun daripada nenek-moyang kita, atau campuran di
antara kedua-duanya. Inilah punca kegagalan kita dan kegagalan
umat Islam sekarang.

Kita ambil contoh kebiasaan membaca. Ini perintah Tuhan yang
pertama kepada Muhammad dan kepada semua manusia di zaman
Muhammad. Tetapi mengikut perangkaan sekarang negara-negara
islamlah yang mempunyai  bilangan rakyat terkecil yang boleh
membaca dan menulis, sedangkan negara-negara bukan Islam
mencatat bilangan tertinggi. Mengapa? Saya fikir kerana agama
tradisional yang kita ikut tidak menggalakkan kita membaca. Buat apa
membaca kerana kita hidup bukan untuk dunia, tetapi untuk akhirat,
kata mereka. Mereka tidak sedar bahawa dunia itulah akhirat, kerana
jika tidak ada dunia, di mana akan datang akhirat?

Namun demikian, kita jangan tertipu pula dengan pembacaan orang-
orang kafir. Walaupun mereka banyak membaca, mereka tidak
membaca dengan nama Tuhan, seperti yang diperintahkan dalam
ayat-ayat 96:1-5 itu. Membaca dengan nama Tuhan ini bermaka kita
membersihkan apa yang kita baca serta mengambil yang baik saja
dari pembacaan itu. Oleh sebab itulah kejayaan orang-orang Kkafir itu
bercampur-baur dengan kerosakan. Sains dan teknologi itu
membangunkan kehidupan manusia, tetapi di tangan negara-negara
imperialis Barat mereka juga menghancurkan kehidupan manusia.

Kita ambil contoh lagi. Perintah Tuhan kepada kita supaya tunduk
kepada Tuhan semata-mata dan tidak tunduk kepada sesiapa selain
Dia. Tetapi pada hakikatnya kebanyakan orang Islam hari ini tunduk
kepada pelbagai kuasa duniawi, seperti raja, pemerintah, kaum
imperialisme pemimpin (agama dan politik) dan hartabenda. Inilah
punca.umat Islam berpecah-belah, mundur dan dihina dan ditindas oleh
kaum penjajah.

Jika kita serius untuk menebus kembali kekuatan umat Islam serta
membangunkan sebuah tamadun baru, kita mestilah kembali kepada
ajaran Quran, sebuah kitab panduan yang dijaminkan kesahihannya
oleh Tuhan Sendiri. Pemimpin dan cerdik pandai mukmin dan muslim

di Malaysia hendaklah tampil ke depan, mengibar panji-panji Quran
dan mengajak rakyat kita mengikut ajaran-ajaran Quran yang
sebenarnya universal, adil dan berperikemanusiaan. Mereka harus
mengkaji Quran secara saintifik?® dan menjadikannya pedoman untuk
mewujudkan sistem politik, sistem ekonomi dan sistem sosial alternatif
yang ketiga yang bukan materialis dan bukan juga spiritualis, tetapi
yang terhampir dengan kehendak ajaran Quran untuk negara Malaysia.

Walaupun sejak beberapa tahun ini pemimpin dan cerdik pandai kita
sudah mula bercakap, malah dalam sesetengah perkara, bertindak
untuk mewujudkan sistem alternatif ini, saya bimbang cakap ini masih
tinggal cakap dan tindakannya belum sampai ke mana. Kita
memeriukan pendekatan falsafah yang bersepadu, bukan pendekatan
pragmatik tampal-sulam. Kita memerlukan sikap yang jujur dan serius
untuk mewujudkan sebuah sistem yang adil bagi rakyat, bukan untuk
menang undi dalam pilihanraya. Kita memerlukan perancangan jangka
panjang dan program-program yang konkrit. Saya mencadangkan
supaya cerdik pandai kita yang komited kepada alternatif ini berkumpul
dan membuat perancangan ini dengan seberapa segera.

Tidak syak lagi, kerja ini bukan mudah. Kita akan ditentang oleh kaum
neoimperialis dan sekutu mereka. Kita mesti sanggup mengorbankan
apa saja dalam perjuangan besar ini. Tetapi kemenangan kita terjamin,
seperti janji Tuhan dalam Quran:

Hai orang yang beriman! Mahukan Aku nyatakan
kepada kamu suatu perniagaan yang akan
menyelamatkan kamu dari siksaan yang pedih? kamu
hendaklah beriman kepada Allah dan rasul-Nya, dan
berjuang di jalan Allah dengan harta-benda dan
nyawamu. Inilah pertukaran yang paling baik bagi
kamu, jika kamu hendak tahu. Allah akan mengampuni
dosa-dosamu dan memasukkan kamu ke dalam taman-
taman tempat sungai-sungai mengalir dengan rumah-
rurnah besar yang cantik-cantik dalam taman-taman
Adnin. ltulah kemenangan yang besar. Di samping itu,
kamu akan memperoleh satu perkara lain yang
sangat-sangat kamu gemari -- pertolongan daripada
Allah dan kemenangan yang dekat. Berilah tahniah
kepada orang mukmin. ?’

Jika kita memilih untuk berdakap tangan dan tidak mahu melakukan
perjuangan ini, dan tidak mahu kembali kepada ajaran Quran, maka

kita akan terus dihina, ditekan dan dijajah. Mungkin Bosnia akan
menjadi Palestin yang kedua. Adakah kita mahu menunggu sehingga
wujud sepuluh Palestin, atau negara kita sendiri menjadi satu lagi
palestin baru kita hendak sedar? Pilihan ini di tangan kita.

Kalau kita mengkaji sejarah -- dan sejarah suatu pedoman baik bagi
kita -- bangsa Melayu telah melalui beberapa tahap: penghijrahannya
dari Yunan dan penempatannya di Kepulauan Melayu; pendirian
kerajaan-kerajaan Melayu di Bintan, Singapura, Melaka dan Johor-Riau;
kejatuhannya ke tangan penjajah-penjajah Feringgi, Belanda, Thai,
Inggeris dan Jepun; penghijrahan sebahagian dari rumpun Melayu ke
Kampuchia, Sri Lanka dan Afrika Selatan; pemecahan Indonesia dan
Malaysia sebagai suatu blok bangsa Melayu; dan pemisahan Singapura
dari blok Melayu. Sejarah ini menunjukkan suatu perkara yang jelas:
pemecahan bangsa Melayu.

Adakah proses ini akan berterusan? Secara sabjektif, kita tentu tidak
rela. Para pemimpin kita sekarang malah begitu yakin bahawa kita
akan menjadi sebuah negara maju dalam tahun 2020 dan kita akan
menjadi suatu kuasa besar. Tetapi proses sejarah tidak berjalan
mengikut impian sabjektif kita. Proses sejarah objektif. Jika kita
bertindak mengikut undang-undangnya, kita akan berjaya, tetapi jika
kita bertindak mengingkarinya, kita akan gagal. Inilah sunnah Allah.
Tiada siapa boleh ingkar. Kita ingkar; kita terimalah padahnya. Oleh
itu Wawasan 2020 kita hendaklah disusun berdasarkan ajaran-ajaran
llahi, dan hendaklah para pemimpin kita berunding dengan rakyat, dan
tidak membuat sesuatu yang penting seperti itu tanpa berunding dengan
rakyat, kerana mereka memegang amanah daripada rakyat.

Pemecahan blok Melayu dalam sejarah ialah komplotan penjajah
berdasarkan dasar penjajah yang terkenal: pecah-pecahkan dan
perintah. Kita hendaklah bertindak sebaliknya: eratkan kerjasama,
tentang penjajahan dan bergabung untuk kekuatan. Selama beberapa
tahun ini hubungan kita dengan negara-negara blok Melayu, termasuk
Singapura dan Filipina, khasnya hubungan Malaysia-Indonesia, baik.
Pada pendapat saya, hubungan erat Malaysia-Indonesia itu amat
penting bagi keselamatan Malaysia dan Indonesia dan bagi keamanan
di Asia Tenggara menjelang dan dalam abad kedua puluh satu. Dalam
pada itu, hubungan ini, selain berasaskan kepentingan bersama dan
untuk mewujudkan sebuah rantau aman dan bebas, tidak boleh
berkecuali terhadap muslihat kaum neoimperialis untuk melebarkan
kekuasaannya.

Dalam hal ini, berita bahawa Britain sedang merancang untuk membina
sebuah pengkalan tentera di Mersing, Johor untuk menempatkan tiga
batalion pasukan-pasukan khas Inggeris untuk memberikan Britain
suatu peranan penting strategik di kawasan Asia Pasifik selepas Hong
Kong diserah balik ke China dalam 1997 sangatlah
membimbangkan.®® Kita harap Kerajaan kita tidak akan membenarkan
rancangan seperti ini.

Kita telah melihat bagaimana selepas Perang Dingin Gerakan Negara-
Negara Berkecuali dan Pertubuhan Negara-Negara Islam lumpuh. Ini
kerana dulunya mereka gagal membangunkan dalam negara masing-
masing sistem sosiopolitik dan ekonomi yang bebas, walaupun dari
segi sumber-sumber asli mereka cukup kaya. Oleh itu bila kuasa
Rusia Soviet runtuh dan mereka terdedah kepada dunia tunggal
kutub pimpinan Amerika Syarikat, maka mereka tersepit. Pengalaman
pahit ini hendaklah segera dijadikan pelajaran untuk bekerjasama di
kalangan mereka dan juga dengan negara-negara industri yang
sanggup rmembantu mereka untuk membangunkan sebuah ekonomi
moden yang kukuh di negara masing-masing. Sekali lagi di sini dasar
bebas yang anti-imperialis itu penting, kerana halangan yang besar
terhadap kerjasama di kalangan negara-negara Dunia Ketiga ialah
sikap sektarian dan cauvinis yang diapi-apikan oleh kaum
neoimperialis.

Dari segi teorinya, negara-negara Islam patut boleh bekerjasama
dengan lebih rapat di antara mereka kerana mengongsi pandangan
hidup tauhid yang sama. Jika ini berlaku, dengan bilangan mereka
seramai sebilion dan dengan sumber-sumber asli yang banyak, rnereka
sudah lama menjadi kuasa besar yang boleh membawa keamanan
dan keadilan kepada dunia. Pada praktiknya, ini tidak berlaku lagi,
kerana seperti yang telah kita katakan di atas, Islam mereka hanya
tinggal pada nama. Namun demikian, kesedaran bahawa Islam perlu
bangun semula untuk memainkan peranannya membaiki masyarakat
nasional dan internasional sudah nyata dalam masa dua dekad yang
lalu. Kesedaran ini perlu diperdalam supaya umat Islam sedar bahawa
mereka harus balik kepada ajaran Islam yang asal yang dibawa oleh
Nabi Muhammad dalam Quran. Dengan berpegang kepada satu
kitab, dan satu kitab yang kebal pula,”® barulah mereka boleh bersatu
semula dan berjaya.

Umal manusia sekarang sangal-sangat rnemerlukan seorang atau

beberapa orang ‘"pembela dan penolong dari sisi Tuhan™ untuk
membebaskan mereka dari kezaliman yang amat dahsyal. Iraq dan

Bosnia -~ inilah puisi-puisi sedih dari sebuah dunia yang terkutuk. Di
manakah PBB di saat ini? Di manakah Pertubuhan Negara-Negara
gerkecuali? Di manakah Pertubuhan Negara-Negara Islam? Semuanya
dalam genggaman Dajjal, musuh Tuhan dan musuh manusia. Doa
rakyat tertindas terdengar di mana-mana: "Wahai Tuhan kami,
bebaskanlah kami dari masyarakat yang zalim ini, dan datangkanlah
kepada kami dari sisi-Mu seorang pembela dan datangkanlah kepada
kami dari sisi-Mu seorang penolong."

Doa rakyat tertindas ini pasti akan terkabul. Saya tidak ragu lagi
bahawa penolong daripada Tuhan itu akan datang. Malah ia berada di
tengah-tengah kita. Penyelamat kita tidak lain daripada Quran yang

kita jadikan pedoman hidup. Inilah penyelamat kita dalam zaman
“Tatadunia Baru" ini, di Malaysia dan di seluruh dunia.

NOTA:

